
Axborotlashgan jamiyat insonlar tafakkurida axborotni nafaqat nazorat qilish, balki uni 
boshqarish koʻnikmasiga ham oʻrgatib bormoqda. Fototasvirlar olinar ekan, unda kattalar ham, 
bolalar ham endi inson siymosini imkon qadar kam gavdalantirishga harakat qilmoqdalar. Toʻsatdan, 
ogohlantirishsiz olingan suratlar internet tarmoqlarida tarqalar ekan, u kishilar ruhiyati va sogʻligʻiga 
juda katta salbiy taʼsir oʻtkazishi mumkinligini odamlar anglab yetmoqdalar. Telefon apparatlarida 
har qanday hazil-mutoyiba tarzida olingan tasvirning istalgan vaqtda ijtimoiy tarmoqlarga chiqib 
ketish xavfi mavjud. Shu bois ijtimoiy makonda ichki madaniyat paydo boʻlayotganligi va 
rivojlanayotganligini, uning sotsiumda mavjudligini sezmaslik mumkin emas. Sotsiologlar “sotsial 

makon” atamasini qoʻllash orqali tevarak atrofimizni oʻrab turgan borliqning holatini hech bir 
oʻzgarishsiz oʻz holatida qabul qilish va tadqiq etishni taklif etadilar. 

Vizual sotsiologiyaning institutsionallashuv jarayonlarini oʻrganadigan boʻlsak, unga ilk 
marotaba XIX asrning oxiri va XX asrning boshlariga kelib murojaatlar boshlanadi. Xususan, 1896 
yildan 1916 yilgacha “Amerika sotsiologiya jurnali” jiddiy ijtimoiy muammolar bilan bogʻliq 
masalalar va tadqiqot ishlarini oq-qora va ayrim holatlarda rangli fototasvirlarda berib boradi. 
Umuman olganda fotosuratlar XIX asr oʻrtalariga kelib paydo boʻladi. Unda “xotiraning alohida 
oʻrni”ga, hodisalarning uzluksiz oqimi orasida esdan chiquvchi lahzalarni oʻziga xos ravishda 
“toʻxtatish” va saqlab qolishga oʻziga xos tarzda urinish sifatida shakllana boshladi. Shu sababli 
fotosuratni sotsiologik jihatdan anglashda oʻtmish va bugunning ijtimoiy-madaniy rivojlanishi, 
ijtimoiy-siyosiy kayfiyat, mafkuraviy jarayonlar, ijtimoiy meʼyor kabilarning maʼlum maʼnodagi 
ahamiyatli jihatlarini aks ettiruvchi hujjat sifatida taʼriflash mumkin.  

Fototasvirning oʻziga xosligi shundan iboratki, unda mavjud madaniyatning mustaqil va oʻz 
qiymatiga ega boʻlgan hodisalarini vizual matn sifatida davr xotiralarini koʻrsatuvchi ijtimoiy 
voqelikning axborotlari vositasi, deb hisoblash mumkin. Aksariyat fanlar, jumladan, etnografiya, 
sanʼatshunoslik, antropologiya oʻz tadqiqot predmetidan kelib chiqib, fototasvirlarni 
hujjatlashtirilgan matnga qiyoslaydilar. Sotsiologiyada vizuallik u yoki bu hodisani fototasvirga 
tushirgan odam (agent)larning oʻz qarashlari asosida taqdim qilingan voqeliklarning ijtimoiy madaniy 
olami sifatida namoyon boʻladi. Mazkur kontekstda fotosuratlarning tahlil etilishi tarixiy va ijtimoiy 
xotira uygʻunligida reprezentativlikni taʼminlab beradi. 

Oʻzgaruvchan dunyoda yashar ekanmiz, kishilik olamining qisqa fursatda bir ijtimoiy 
makondan ikkinchisiga katta tezlikda moslashayotganligini koʻrish mumkin. Fotosuratlar 
byurokratiyaning bir belgisiga aylanib bormoqda. Hisobotlar zerikarli qogʻozbozlikdan vizual 
holatga oʻtib bormoqda. Darslik va oʻquv qoʻllanmalar, ilmiy monografiya va hatto maqolalar 
fototasvirlarda bayon qilinadigan boʻlindi. Antropologiya va etnografiyada biz uchun qaysidir 
maʼnoda “nomaʼlum” boʻlgan obyekt yoki madaniyatlar vizual hujjatlarda asosan namoyishkorona 
taqdim etilsa, sotsiologiyada u biz uchun oʻziga xos, atrofimizda bemalol uchratish mumkin boʻlgan 
hodisa va munosabatlarni yoritib beradi. 

Sotsiologiya va ijtimoiy antropologiya fanlari soʻnggi yillarda vizual tadqiqot usullariga keng 
eʼtibor qaratmoqda. Ijtimoiy vaqt va makonda namoyon boʻlib, tasavvurlarda aks etgan xotiralarning 
tasvirga olinishi doimiy yoki vaqtinchalik koʻrgazmali vositalar miqdorining koʻpayishiga olib keldi. 
Vizual sotsiologiya va antropologiyaning rivojlanishi ijtimoiy hamda etnomadaniy merosni 
oʻrganish, ularning bugungi kundagi transformatsiyalashuv jarayonlarini tadqiq etish bilan boyitiladi. 
Vizual tadqiqot usullari, bevosita, inson va uning ijtimoiy hayotga uygʻunlashib borish jarayonlarini 
yoritib berar ekan, unda davrlar almashinuvi, kundalik hayot, turmush tarzi, sogʻinch, arxitektura va 
tabiat bilan qorishib ketish masalalari yoritiladi. Metodologik jihatdan tahlil uchun savol tugʻiladi: 
fototasvirlarda nima ustuvorlik qilishi kerak? Vizual tasvirning konteksti nima bilan bogʻliq? U “kim 
uchun”mi yoki “nima uchun”mi? Savollar ketma-ketligini davom ettirish mumkin. Lekin, bizning 
nazdimizda, u avvalambor idrok bilan bogʻliq. Biz atrofimizni qamrab turgan turfa xil olamga 
eʼtiborsiz nazar tashlasak, deyarli hech narsani koʻrmaymiz. Ammo, ushbu olamni maqsadli 
oʻrganmoqchi boʻlsak, unda turli xil makon yashirinib yotgani, harakat qilayotgani, hayot uchun 
kurashayotganligiga guvoh boʻlamiz. Dunyoga koʻpincha toʻgʻridan-toʻgʻri emas, aksincha oʻzgalar 
koʻzi bilan qarasak, tebranma harakatlarni kuzatamiz yoki vujudga keltiramiz. Ushbu tebranishlar 
baʼzida cheklovlar sodir etsa, baʼzida foydali xususiyatlarni keltirib chiqaradi. Tebranish chegaralari 
kengayib borar ekan, paydo boʻlgan muammolarni idrok etib boramiz. Idrok qilish uchun biz oʻzimiz 
mansub (identifikatsiya) boʻlgan olamning turli qiyofalari, xususan insonlarning ham koʻrinishiga 
eʼtibor qaratamiz.  

Sotsiologik tadqiqotlarda tasvir talqinni talab etadi. Fototasvirlarni talqin qilish huquqi kimga 
tegishli, degan savolga javob izlab koʻraylik. Umumiy holatda qarasak, har qanday talqin ijodkor 
tomonidan amalga oshiriladi. Lekin vizual tadqiqotlarda talqin uchun atrofdagilar jalb etiladi. Vizual 
manbalar sifatida badiiy, hujjatli fotosuratlar, filmlar, afishalar va boshqalarni olish mumkin. 
Rasmlardan foydalanib, kimningdir fikrini tasvirlash va kontent tahlil etish mumkin. Sababi 

rasmlarda his-hayajon, ehtiroslar, quvonch, qaygʻu, tashvishlar, simpatiya, antipatiya, goʻzallik, 
tubanlik, xullas inson ruhiyati va kayfiyati bilan bogʻliq barcha kechinmalar mavjudligi kuzatiladi.  

